
DRUŠTVO, KULTURA, RELIGIJA
PROJEKTNA NASTAVA UTEMELJENA NA ISTRAŽIVAČKOM PRISTUPU U UČENJU
PRIMJER 1
OSNOVNA ŠKOLA, PRVI RAZRED
TEMATSKA CJELINA:  PRIRODA I JA (Volim ovaj svijet; Čuvajmo svoju okolinu)
Koncept koji se obrađuje: Kako se brinem o planeti Zemlji
Izvor: Guided Inquiry Design in Action, Elementary School, Leslie K. Maniotes (2018)
Usvajanje vještina informacijske pismenosti kroz vođeno istraživačko učenje, Gordana Šutej (2015)

Ishodi učenja:  
· Učenici će upoznati i razumjeti različite načine i pristupe koje mogu koristiti kako bi poduzeli mjere u zbrinjavanju naše zajednice, prirode i svijeta u datim okolnostima i u budućnosti
· Učenici će iskazati svoje ideje kroz pisanje i crtanje
· Učenici će čitati obavijesti kako bi prikupili informacije uz podršku učitelja i bibliotekara
· Učenici će postavljati istraživačka pitanja te će i sami istraživati informacije kako bi odgovorili na pitanja i upite
· Učenici će dijeliti ideje i informacije u različitim formatima i kroz različite oblike rada (samostalno i u grupi)
· Učenici će promišljati o svom učenju, revidirati ideje i razumijevanje naučenog tokom projekta

	FAZE VOĐENOG ISTRAŽIVAČKOG UČENJA
	OSNOVNI ELEMENTI PROJEKTNE NASTAVE UTEMELJENE NA ISTRAŽIVAČKOM UČENJU

IDEJE ZA SVAKU FAZU ISTRAŽIVAČKOG UČENJA


	
PROJEKTNA NASTAVA UTEMELJENA NA ISTRAŽIVAČKOM PRISTUPU U UČENJU
PRIMJER 1: OSNOVNA ŠKOLA, PRVI RAZRED
TEMATSKA CJELINA:  PRIRODA I JA (Volim ovaj svijet; Čuvajmo svoju okolinu)
Tema projekte nastave: Kako se brinem o planeti Zemlji


	
OTVARANJE




	Ciljevi učenja
Proces učenja: poticanje istraživačkog odnosa prema učenju, poticanje otvorenosti i znatiželje
Sadržaji: Učenici će diskutovati, pojašnjavati i opisivati kako se ljudi brinu o planeti Zemlji

Članovi tima: učitelj i bibliotekar


· Započnite čas pitanjem: Kako se vi brinete o našoj planeti?
· Prije nego krenu sa crtanjem učenici razgovaraju u paru o svojim idejama (Tehnika “Promisli- Upari- Podijeli”)
· Učenici nacrtaju sebe i ilustriraju odgovor na pitanje. Ovaj crtež vid je početnog praćenja razvoja razumijevanja ovog koncepta kod djece. U okviru Istraživačkog dnevnika ovaj crtež može biti naslovna stranica. Učitelj prethodno pripremi deblji papir na kojem će crtati i koji će biti crtež za korice njihovog učeničkog Istraživačkog dnevnika.
· Učenici će gledati prezentaciju i diskutovati o tome kako se ljudi brinu o našoj planeti, i šta se dešava kada se ne brinu ili je zanemaruju. Učestvovat će u analizi fotografija i razgovarat će o predstavljenim slikama. 
· Učitelj pripremi fotografije situacija i scenarija iz realnog života u neposrednom dječijem okruženju, i sa primjerima iz nekih drugih zemalja svijeta (zagađenje zraka, kese u rijekama, zagađene plaže, pitanje izumiranja određenih životinjskih vrsta). Također prikaže i fotografije određenih profesija u našoj zajednici koje se brinu o planeti Zemlji (vatrogasci, ekolozi, ljekari, veterinari, biolozi). Kod svake fotografije zamolite učenike da u paru diskutuju o tome šta vide na slici, kako se ljudi brinu ili ne brinu o svom okruženju, koji se problem rješava, kako to znaju?


· Nakon prezentacije učenicima se podijele fotografije koje je učitelj/ica koristio/la i da im se kratki zadatak da sortiraju slike u paru prema sljedećim temama:
Neko se brine o planeti Zemlji, Niko se ne brine o planeti Zemlji. Učitelj pita učenike da sumiraju koje probleme su ljudi rješavali kroz primjere na slikama. Učenici u paru razgovaraju o primjerima. Učitelj ilustruje primjer na ploči: “Na ovoj slici vidimo vatrogasca. On se brine o planeti Zemlji tako što gasi veliki požar u šumi. To je briga za planet Zemlju jer…”
· Na kraju učitelj prolazi kroz refleksiju (Povezivanje kroz vlastito iskustvo): Šta vam je bilo interesantno? Da li vas neki od primjera koje smo vidjeli podsjeća na nešto što i sami činite za planetu Zemlju? Koju biste fotografiju dodali? Da li je bila neka fotografija koja ne pripada ovoj temi? Ili vas je možda zbunila?
· Na kraju napravite pismo za roditelje kako biste potaknuli nastavak istraživanja kod kuće.


	URANJANJE 


	Ciljevi učenja
Proces učenja: Učenici će razvijati šira područja znanja, povezivati svoja prethodna saznanja sa sadržajem, i otkrivati nove interesantne ideje.
Sadržaji učenja: Učenici će slušati članove zajednice i pisati/ilustrovati njihova iskustva o načinima brige prema planeti Zemlji. Učenici će međusobno razgovarati kako bi uvidjeli razlike u njihovim odgovorima.
Članovi tima: učitelj i bibliotekar


· U ovoj dijelu projekta, učitelj/ica poziva roditelje i predstavnike zajednice da dođu u školu i posjete časove DKR-a, u vremenskom okviru od 1 ili 2 sedmice. Svaki pozvani roditelj i predstavnik zajednice treba da pripremi prezentaciju od 10 minuta, te da govori i ilustruje kroz primjere iz svoje prakse kako se brine o planeti Zemlji. Učitelj/ica može pozvati: psihologa, ekologa, stručnjaka za reciklažu, policajca, vatrogasca, veterinara. Svaka prezentacija počinje kratkim predstavljanjem Ko sam ja, i onda slijedi Kako se ja brinem o planeti Zemlji. Učitelj može pomoći roditeljima da pripreme prezentacije koje su primjerene ovom uzrastu. Izlaganja se mogu snimiti, pa se materijal može i poslije koristiti za refleksije. 

· Nakon prezentacije, učenici zapisuju, _______ brine se o planeti Zemlji tako što _______. Nakon toga ilustruju primjer koji su slušali. Gosti mogu zajedno sa učiteljem ići od učenika do učenika i odgovarati na pitanja koja učenici postavljaju.

· U parovima, koristeći se tehnikom “Kamen, papir, makaze” kako bi odredili ko će prvi predstavljati svoje crteže, učenici jedni drugima predstave šta su nacrtali i napisali. Razgovaraju o tome šta je različito u njihovim odgovorima. Učitelj ih može podsticati da kažu: “Ono što je različito u njegovom i mom predstavljanju teme kroz crtež ili rečenicu je _______“
· Na kraju svih posjeta crteži se mogu povezati u slikovnicu/knjigu.
· Učitelj/ica može koristiti i neke video zapise o dobrim primjerima iz prakse. Učenici će diskutovati o ovoj temi i praviti poveznice sa svojim iskustvima i opažanjima kroz Istraživačke dnevnike. 


	ISTRAŽIVANJE



	Ciljevi učenja
Prces učenja: Učenici istražuju interesantne ideje, razgledaju okruženje, i produbljuju znanja. 
Sadržaji: Učenici pregledaju slikovnice na temu brige o planeti Zemlji. U parovima diskutuju o slikovnicama i svojim interesovanjima u okviru ove teme. 
Članovi tima: Bibliotekar
Lokacija: Biblioteka


· U fazi istraživanja učenici se sastaju u biblioteci. Bibliotekar pomaže da se odabere 10 slikovnica koje ilustruju datu temu- jedan broj slikovnica može biti usmjeren na zajednicu a drugi na prirodu i okoliš. Slikovnice su poredane na stolu u biblioteci. 
· Učenici u ovom dijelu rade u parovima, koje je učitelj prethodno odredio. U prvom dijelu istraživanja, bibliotekar prikazuje protokol o pretraživanju i pregledanju (prelistavanje, zadržavanje na određenim slikama, temama). Nakon toga, učenici u parovima pregledaju naslove i sadržaje, te markiraju svoja interesovanja u Istraživačkoj tabeli prolazeći kroz sve naslove (njihova interesovanja predstavljena su simbolom srca. Na stolu su pripremljene fotografije naslovne stranice za svaku slikovnicu. Slike se lijepe u tabelu i pored svakog naslova učenici mogu staviti srce ukoliko ih ta tema i slikovnica interesuje). Jedna minuta za svaku knjigu. Jedna minuta da se zalijepi slika i stavi simbol. 
· Nakon toga svi učenici diskutuju u krugu- Šta vam je bilo najinteresantnije u ovoj aktivnosti?
· Nakon ovog dijela, učitelj i bibliotekar zajedno planiraju grupe za naredni čas koje odražavaju interesovanja iz Istraživačkih tablica. Zajedno odlučuju koje knjige će odabrati za temu/grupu Zajednica, a koje za Okoliš.



	ODABIR



	Ciljevi učenja
Proces učenja: Učenici će zastati i promišljati o vlastitim istraživačkim pitanjima. 
Sadržaj učenja: Učenici će organizirati ideje kako bi generirali istraživačko pitanje.

· Po povratku u učionicu, učenici će već biti podijeljeni u dvije grupe (Istraživači za temu Zajednica i temu Okoliš)
· Učitelj/ica će pojasniti da su grupe određene prema interesovanjima i referirat će se na slike naslovnih stranica slikovnica.
· Učitelj/ica će pomoći učenicima da naprave mapu uma/ili grafikon sa interesantnim idejama koje su proistekle iz procesa pregledanja slikovnica na temu brige o našoj planeti i našoj zajednici. Mapa se pravi sa slikama naslovnih strana slikovnica koje su odabrali učenici. Obavezno uključiti barem jednu sliku iz suprotne grupe. Učitelj postavlja pitanje: Šta vam se svidjelo u vezi ove slikovnice? Grafikon se pravi na velikom papiru i stavlja se slika naslovne strane.

· Nakon što su pregledane sve knjige i zabilježene ideje u grafikonu, učitelj vodi djecu kroz diskusiju i pomaže im da naprave poveznicu sa prethodnim znanjima i iskustvima. 
“Primjećujem nešto zajedničko u svim primjerima - jedna osoba pomaže drugoj, ili drugima…”. Učitelj modelira način na koji se postavlja istraživačko pitanje na osnovu datih informacija: “Kako se ja mogu brinuti o svojoj zajednici?”
· Učenici će prepoznavati određene obrasce i postavljat će pitanja. Pismo roditeljima će biti poslano po djeci, kako bi djeca nastavila sa istraživanjem teme po povratku kući. Roditeljima se može reći koja su pitanja djeca kreirala. 




	PRIKUPLJANJE



	Ciljevi učenja
Proces učenja: Prikupljanje bitnih informacija. U toku ovog procesa ide se u širinu i dubinu.
Sadržaj učenja: Učenici će čitati tekstove kako bi prikupili informacije u vezi pitanja koja su postavili. Učenici će primijeniti ono što uče kroz sortiranje slika, igrokaze, i sadnju sjemenki ili sadnica.
Članovi tima: učitelj i bibliotekar

· U učionici i u biblioteci učenici rade unutar Istraživačkih krugova sa svojim učiteljem/icom kako bi odgovorili na istraživačka pitanja kroz proces prikupljanja informacija iz slikovnica. U malim grupama učitelj i bibliotekar čitaju djeci jednu ili dvije slikovnice o temi koju su sami predložili. Oni prate sadržaj teksta u Istraživačkoj tablici za djecu mlađeg uzrasta. 

· Neke od ideja koje se mogu naći u Tablici za praćenje:
_______se brinuo o planeti Zemlji tako što je ________
Ja sam naučio/la da se mogu brinuti o planeti Zemlji tako što ___
Pitam se ________

· Učitelj je pripremio nekoliko centara koji su tematski prilagođeni sadržajima slikovnica: sijati sjemenke, recikliranje, igrokaz (zdravstveni radnik, izbalansirana prehrana)
· Učenici također čitaju druge izvore sa tematski sličnim sadržajem, sortiraju slike i simbole, igraju uloge kroz različite igrokaze, sade sjemenke ili sadnice, te pregledaju video zapise sa primjerima gdje članovi zajednice pomažu u procesu očuvanja naše prirode i okoliša (iz faze Uranjanja).


	STVARANJE



	Ciljevi učenja
Proces učenja: Refleksija na dosadašnje iskustvo, kreiranje značenja, komuniciranje ideja, učenje od drugih, dijeljenje znanja, pričanje priča
Sadržaj učenja: Učenici će dopuniti svoja saznanja i revidirati do sada naučeno s ciljem kreiranja novog simbola/slike koja ilustruje načine koje oni mogu koristiti kako bi čuvali planet Zemlju. Predstavit će svoje ideje cijeloj istraživačkoj zajednici u školi.

· U ovoj fazi projektne nastave učenici prolaze kroz refleksiju sa svojim učiteljem/icom. Ponovo se vraćaju na crtež koji su kreirali na samom početku projektnog ciklusa, pregledaju svoja opažanja iz Istraživačkog dnevnika, te promišljaju šta mogu dodati ili izmijeniti na prvobitnom crtežu. (“Pogledajte svoj crtež. Šta ste nacrtali?”)
· U paru sa drugom ili drugaricom razgovaraju koje detalje bi dodali na svoj crtež, ili šta bi eventualno izmijenili. Dopunjavaju crtež markiranjem, dodavanjem novih simbola ili elemenata. (“Razmislite o svemu što smo učili, i o čemu smo razgovarali. Ako biste sada ponovo trebali nacrtati crtež, šta biste izmijenili ili dodali na svom prvom crtežu? Razgovarajte sa svojim drugom u paru. Napravite sliku u svojoj glavi”.

· Nakon razgovora učenici dopunjavaju i prekrajaju svoj prvobitni crtež. Učitelj prolazi kroz učionicu i zadržava se kod svakog djeteta kako bi tražio pojašnjenje detalja koji su dodani.


	DIJELJENJE



	· Novi crteži se prikazuju u okviru ove faze sa svim članovima Istraživačke zajednice. Može se napraviti i manja izložba u biblioteci ili učionici. 

· Crteži se predstavljaju u grupi i školi, i učenici ih obrazlažu tako što se vraćaju na istraživačko pitanje. Na ovoj sesiji mogu se pozvati i roditelji i drugi članovi školske zajednice.


	EVALUACIJA




	Ciljevi učenja
Proce učenja: Učenici prave refleksiju na sam proces učenja i evaluiraju ishode učenja.
Sadržaj učenja: Učenici će koristiti detalje iz diskusija koje su imali, te nove riječi koje su usvojili, kako bi pojasnili ono što su naučili o samoj temi te o sebi kao učenicima. 

· Bibliotekar može održati kratke razgovore sa svakim učenikom pojedinačno kako bi se učenici mogli osvrnuti na cijeli proces učenja kroz refleksiju. Razgovara se o sadržajima iz ove tematske oblasti ali i o njima kao pojedincima, njihovim karakteristikama u procesu učenja i usvajanja novih saznanja:

Reci mi nešto o svom crtežu. Kako se učenje (odnosno tvoj crtež) promijenilo od početka ovog našeg projekta?
Šta ti se najviše dopalo u ovom projektu?
Šta ti se nije dopalo?
Šta si naučio o sebi u toku ovog projekta?

· Također se prikupljaju fotografije crteža na početku i na kraju samog procesa. Ove fotografije zajedno sa nekim učeničkim citatima iz faze evakuacije, se mogu kompilirati za prezentaciju i dijeljenje sa školom i Istraživačkom zajednicom.

	
SAGLEDAVANJE PRIMJERA PROJEKTNE NASTAVE U KONTEKSTU KURIKULUMA ZASNOVANOG NA ISHODIMA UČENJA  (1. razred, Osnovna škola)


	PODRUČJA UČENJA/ NAČINI PRAĆENJA I VREDNOVANJA UČENIČKIH POSTIGNUĆA

	KLJUČNE KOMPETENCIJE PREMA KURIKULUMU ZA PRVI RAZRED NA PREDMETU DRUŠTVO, KULTURA, RELIGIJA

	
UČITI KAKO UČITI

· Istraživački dnevnici
· Refleksije o utjecaju različitih strategija učenja na sam proces usvajanja znanja, vrijednosti i vještina 
	
· Prožimajući pokazatelji i indikatori za zajedničke/prožimajuće kompetencije Učiti kako učiti

· Razvijanje odgovornosti za vlastito učenje, samoprocjenu i definisanje vlastitih ciljeva učenja: razvijanje svijesti o vlastitim mogućnostima i o vlastitim jakim i slabim stranama, stilovima učenja, kao i sposobnosti identifikovanja vlastitih potreba radi primjene vlastitih strategija i procedura u procesu učenja

· Razvijanje sposobnosti popravljanja, poboljšavanja (samoregulacija): planiranje, izvršenje, kontrola, korekcija različitih oblika komunikativnih aktivnosti (recepcije, interakcije, produkcije, medijacije)

· Upotreba različitih metoda i strategija učenja : poznavanje i svjesno korištenje različitih strategija učenja, omogućavanje učeniku da stekne sposobnost otkrivanja svog najuspješnijeg i najbržeg načina za učenje , da odabere različite mogućnosti i da ih najbolje primijeni u praksi, razvijanje kritičkog stava u procesu učenja, sposobnost organizacije i uređivanja vlastitog učenja, razvijanje upornosti, razvijanje motivacije, samopouzdanja, potrebe za kontinuiranim učenjem.

  

	
USVAJANJE ZNANJA 

· Istraživački dnevnici
· Istraživačke tablice


	
· Ključne kompetencije za predmetno područje usvajanja znanja, vještina i vrijednosti iz oblasti Društva, kulture i religije



	
RAZVOJ POČETNE PISMENOSTI

· Istraživački dnevnici
· Istraživačke tablice
· Istraživački krugovi
· Istraživačka zajednica
· Istraživački grafikoni

	
· Prožimajući pokazatelji i indikatori za zajedničke kompetencije/ Jezičko-komunikacijska komptencija na maternjem jeziku


· Čita, razumije i analizira književne i informativne tekstove
· Piše tekstove za različitu namjenu i publiku
· Priča i sluša radi razumijevanja i prenosa informacija u različitim situacijama za različite svrhe u konstruktivnom i kritičkom dijalogu
· Kritički ocjenjuje komunikaciju u različitim oblicima
· Izražava pozitivne stavove i pokazuje vještine za efektivnu međukulturalnu komunikaciju



	
SOCIO-EMOCIONALNI RAZVOJ DJETETA

· Istraživački krugovi
· Istraživačka zajednica

	· Prožimajući pokazatelji i indikatori za zajedničke kompetencije/Kreativno-produktivna kompetencija

· Razvijanje kreativnosti i potrebe za izražavanjem, te osjećaj za estetske vrijednosti: proizvodnja i povezivanje različitih ideja
· Poticanje otvorenosti i pripremljenosti za razvijanje vlastite kreativnosti i sposobnosti izražavanja: sposobnost razumijevanja različitih ideja, donošenje zaključaka
· Podrška radoznalosti, želji za novim znanjima: omogućavanje izražavanja vlastitih misli, ideja, emocija, razvijanje sposobnosti posmatranja, učestvovanja i integrisanja novih iskustava i spremnosti za mijenjanje prethodnih.



	
INFORMATIČKA PISMENOSTI

· Istraživački dnevnici
· Istraživačke tablice

	· Prožimajući pokazatelji i indikatori za zajedničke kompetencije/ Informatička pismenost (informaciona, medijska, tehnološka)

· Kritičko korištenje informaciono-komunikacijske tehnologije za prikupljanje, vrednovanje i pohranjivanje informacija, za produkciju, predstavljanje i razmjenu informacija 
· Korištenje tehnologije za podršku kritičkog načina razmišljanja
· Prepoznavanje pouzdanosti i valjanosti prikupljenih informacija.

